Misdaad, Pyn Só UITGEROEI; 

Beeld, 2010-05-06; Neels Jackson: Talle moorde in die omgewing het Kameeldrift buite Pretoria ’n reputasie as misdaadgeteisterde omgewing laat verwerf. Neels Jackson berig dat daar ook stories van hoop uit die omgewing kom. Die omgewing rondom die Roodeplaatdam buite Pretoria sou in verskeie opsigte idillies kon wees. Daar is die natuurskoon, gunstige weer, die dam wat soveel ontspanningsgeleenthede bied, die landelike lewenstyl ... Maar sowat twee jaar gelede is die gemeenskap van Kameeldrift geruk deur verskeie moorde, onder meer dié op mnr. Adriaan Steenberg, susterskind van die skrywer André P. Brink. 
Die gemeenskap was ontsteld. Vir die dominees van die plaaslike NG gemeente was dit ’n uitdagende tyd. Hulle moes leiding gee en pasklaar antwoorde was daar nie. Algaande het hulle en hul gemeenskap egter verskeie maniere gevind om positief te reageer. Dr. Roelf Opperman, een van die predikante, vertel dat dit begin het met ’n simboliese gebaar. ’n Lidmaat het saam met ’n paar ander sy hare laat afsny om daarmee vier dinge te sê. Hy wou erken hy is afhanklik van God; hy wou sê hy is kwaad oor die misdaad; hy wou simpatie betuig met die naasbestaandes; en hy wou sê dat hy ’n positiewe verskil in die omgewing wil maak. Daarna het hulle begin optree. ’n Dag van gebed is gehou waar die minister van polisie ook was. Daarna is ’n polisiehelikopter, polisiehonde en ’n tydelike polisiekantoor aan die gebied beskikbaar gestel. Daar is begin met berading vir traumaslagoffers. Steungroepe is gestig. Netwerke is begin, onder meer om saam met die polisie veiligheidstrukture in die gemeenskap op te knap. Die predikante het ook reguit en prakties begin preek oor die situasie. Hulle het in ’n sekere sin politiek gepreek, sê ds. Cobus van Wyngaard. ’n Ding is op sy naam genoem. Maar hulle het óók aan mekaar gesê as hulle regtig op lang termyn ’n verskil wil maak, moet hulle betrokke raak by die armoede in die omgewing. Opperman verwys na die vier pilare waarop misdaad gebou word. Dit is swak strukture (soos polisiëring en die strafregstelsel), verswarende faktore soos dwelms en bendebedrywighede, mense se waardes (slegs sowat 7% van misdadigers het goeie verhoudings met hul pa’s en dis die verhoudings waarin waardes gevorm word) en sosiaal-ekonomiese faktore soos armoede. As hulle regtig ’n verskil wou maak, moes hulle ook aan dié kwessies aandag gee. Uit dié oortuiging is Kamcare gebore. Dis ’n nie-winsgewende organisasie, los van die kerk, wat op verskeie terreine in vennootskap met die kerk en ander rolspelers maatskaplike dienste aan die gemeenskap lewer. 
Me. Liezel Landman, maatskaplike werker van Kamcare, vertel dat hulle ’n wye reeks dienste op verskeie terreine lewer. Dit wissel van naaldwerkklasse tot vakansieprogramme vir skoolkinders, van familieterapie tot ’n Bybelskool vir mense wat onder bome kerk hou, van die bevordering van entrepreneursvaardighede tot betrokkenheid by ’n gevangenis, ’n kinderhuis en ’n ouetehuis. Deur dié en verskeie ander dienste reik hulle onder meer uit na die duisende plakkers wat op verskeie plekke in die omgewing bly. 

Een van hierdie projekte leer kinders van onder meer die plakkerskampe om te roei. Mnr. Philip van Tonder van die Akademie vir Kano-ontwikkeling sê dis merkwaardig hoe kinders daar blom, of dit nou swart kinders van ’n plakkerskamp is of wit kinders wat nie in ander sportsoorte by hul skool uitblink nie. Wanneer hulle die roeisport bemeester, gee dit die kinders baie selfvertroue. Landman vertel dat die kinders in dié stadium twee keer per week na die akademie toe kom, maar hulle werk daarna om dit ’n daaglikse oefening te maak. Voordat hulle begin roei, word daar eers met die kinders gewerk aan lewens- en handvaardighede. Dan kry hulle vrugte en broodjies. Vir Van Tonder gaan dit oor baie meer as net roeiafrigting. Hy vertel hoe kinders basiese lewensvaardighede onder die knie moet kry: Hulle leer selfdissipline en dat ’n mens net met deursettingsvermoë ’n moeilike taak suksesvol kan afhandel. Voordat hy hulle kan leer roei, moet hy hulle ook eers leer swem. Maar daar is ook baie basiese goed wat sommige kinders geleer moet word, soos hoe om ’n toilet te gebruik. Nog ’n belangrike fokus van hul projek is interkulturele vaardighede. Deurdat wit en swart saam oefen en saam roei, leer hulle mekaar as mense ken. Hulle leer om as mense saam te leef. Die roei-akademie is nie net ’n tref-en-trap-projek nie. Daar is baie sulke korttermynprojekte wat min bereik. Van Tonder, wat by Unisa werk en ook Unisa se steun vir die roeiafrigting het, praat daarvan om die kinders so te begelei dat hulle uiteindelik Unisa-studente sal word. 
Wat die roei self betref, word merkwaardige sukses behaal. In die akademie is daar nie net beginners nie, maar roeiers wat Suid-Afrika internasionaal verteenwoordig. Dié sukseskultuur word oorgedra na die nuwelinge sodat hulle ook begin presteer. So spog die 13-jarige Anton Machate daarmee dat hy verlede jaar saam met drie maats die Suid-Afrikaanse kampioene in hul ouderdomsgroep in die K4-snelroeiafdeling geword het. Merkwaardig as dít is die verandering in Anton se kop. Vra hom net wat roei vir hom beteken, dan borrel dit uit: As jy by die huis bly en niks te doen het nie, “dink jy aan baie goed, soos om te steel”. Nou het hy ’n toekomsvisie. Eendag gaan hy by die Olimpiese Spele wees. Hy gaan Suid-Afrika as roeier verteenwoordig. Sy ousus, Tiisetso (16), eggo dié soort ideale: “Nou is ons toekoms blink. Ons is seker ons sal wêreldkampioene word.” Maar ook vir hulle gaan dit nie net oor roei nie. Die roei maak hulle beter mense, sê Tiisetso. Hul afrigter is goed, sê Anton. Hy leer hulle baie. “Soos respek,” voeg Tiisetso by. “Ons respekteer hom, want hy respekteer ons.” Hoe die verhouding tussen die roei-akademie en die plakkersgemeenskap gegroei het, blyk uit ’n verhaal wat al die betrokkenes graag vertel. Op ’n dag verdwyn een van die roeiers se horlosie tydens die roei-oefening. Dis gesteel, maar die volgende dag is dit terug. Die skuldige, een van die jong roeiers van die plakkerskamp, is deur sy eie gemeenskap gedwing om dit te gaan teruggee. Hulle weet dat die roei-akademie vir hul kinders deure oopmaak na ’n beter toekoms en hulle wil niks laat gebeur om dit in die wiele te ry nie. Dit was nie vir Van Tonder nodig om straf uit te deel nie. Die gemeenskap self het die skuldige gestraf deur hom te belet om vir ’n tyd te gaan roei. “Dis goeie mense in die plakkerskamp,” sê Van Tonder. Die ma’s is “goeie tannies wat sien dat hul kinders eendag uit daardie omstandighede kan uitkom”. Vir hom is sy roeiafrigting ’n bediening. Hy is vol hoop dat “die klein dingetjie wat ek doen” oor ’n paar jaar tot groot veranderinge in daardie gemeenskap sal lei. Terwyl almal opgewonde is oor die sukses wat deur die roeiery behaal word, maan Opperman dat dit nie beteken alles in Kameeldrift is nou maneskyn en rosegeur nie. Nadat ’n bende misdadigers in Mamelodi aangekeer is, het die misdaad in hul omgewing skerp gedaal. Onlangs het dit egter weer verander. Daar was weer ’n moord. Emosies was weer gaande. Hulle is van voor af kwaad oor die wetteloosheid. Maar terwyl hulle kwaad is, is daar ’n gemeenskap in Kameeldrift wat op ’n stil manier besig is om hoop te bring. Hoop vir hul gemeenskap, maar ook wyer, hoop vir Suid-Afrika.

